
Abwo kare kare, omogaso ogacha omororo se. 

Ebimeri bikoma n’amache akabora. Ching’iti 

chi’orosana chigachandeka mono. Chikaborwa 

amache chikonyua.

Omoruoti bwe ching’iti akarangeria omokutano. 

Agataka bareme ensoko. Korende ogasusu ere 

akaanga bi. Agateba, ‘inche ogasusu obande tindi 

inguru’.

Ching’iti chigachaka korema ensoko. Nyuma ya 

amatuko atato, amache agasoka. Chikagoka na 

gotenga.

Iye!  botuko gati, Ogasusu agachoba goika ase 

ensoko.  Akanyua na gotimba amache aria amaya. 

Nigo arenge gotera na gwetogia iga: 

 ‘‘ Inche ogasusu n’omong’aini, ndi, ndi, ndi, ndi, 

ndi, ndi, ndi, ndi.’ ndi, ndi!” 

Mambia yaye, ching’iti chikanyora amache kare 

entintira. Chigatebania chirende egere chibwate 

omoibi. Bakaboria ogakondo arende korwa omote 

igoro. 

Botuko, Ogakondo akarora egento gete getari 

n’amagunchara. Gekanywa amache gekaigota. 

Kegaaka otimbu kegotera.

Mambia yaye Ogakondo agatebia Omoruoti, Endo. 

Omoruoti akaruma buna, “Nguru rururururuuu, 

riiiiii!”. Agaonchoka akaruma naende ng’a, 

“Rurururu roooooruru!.” 

Akarangeria omosangererekano. Agateba buna 

banyorire omoibi bw’amache. Agateteba buna 

omoibi noria otabwati amangunchara. 

Ogasusu akaminyoka akabomba obochoe.  Agatonga 

motwe buna amangunchara. Akarora buna nere 

obwekanire abande.

 Omoruoti akarangeria ogasusu ang’e. Akamoboria, 

“Naye omoibi?” Ogasusu agasingisia omotwe na 

gokana bororo. Obee!! Amagunchara aye akagwa 

inse. 

Ogasusu akarora amagunchara inse. Akooboa na 

gochaka gotutura. Akarigereria magega  akanyora 

chingi’ti chitagete komoita.

Ogasusu agaetera inse ya amagoro y’enchogu 

agaaka orosana ime. Korwa erio, ogasusu nabo 

akona gotama ekero akorora ngi’ti ende yonsi. 

Naende tari konyua mache achachi.  

